Pagbubunyag text

1  • Pagbubunyag ni Jesucristo. 1 Ibinigay ito sa kanya ng Diyos para ipaalam sa kanyang mga lingkod ang mga dapat maganap sa madaling pana​hon. Sinugo niya ang kanyang anghel para ipabatid iyon sa kanyang lingkod na si Juan. 2 Ito ang nagpapa​hayag na lahat ng nakita niya ay salita ng Diyos at pagpapatotoo ni Jesus, ang Mesiyas – 

3 Mapalad ang gumagawa ng pag​basa at ang mga nakikinig sa mga maka-propetang salitang ito at nagta​tanda ng mga nasusulat dito: malapit na nga ang panahon.

• 4 Binabati ni Juan ang pitong Igle​s​yang nasa probinsyang Asia: Sumainyo ang kagandahang-loob at kapayapaan buhat sa kanya na Siyang ngayon, noon at darating, buhat sa pitong espiritung nasa harapan ng kanyang trono, 5 at buhat kay Jesus, na Mesiyas, matapat na saksi, pa​nganay ng mga nabangon mula sa mga patay, at namumuno sa mga hari ng sang​kalupaan.

6 Sa kanya na umiibig sa atin at humango sa atin sa mga kasalanan sa bisa ng kanyang dugo, at gumawa sa ating maging kaharian at mga pari ng Diyos na Ama niya, –

mapasakanya nawa ang kaluwalhatian at kapangyarihan magpakailanman. Amen.

7 Hayan, dumarating siyang nasa ulap at makikita siya ng lahat pati ng mga umulos sa kanya. At mananangis ang mga lahi ng sang​kalupaan dahil sa kanya. Oo, Amen.

8 “Ako ang Alpa at ang Omega,” sabi ng Panginoong Diyos na Siyang ngayon, noon at darating – ang May-ari ng lahat.

• 9 Ipinatapon akong si Juan, na inyong kapatid at kasama sa pag-uusig at sa kaha​rian at sa pagtitiis dahil kay Jesus. Nasa pulong Patmos ako dahil sa salita ng Diyos at sa pagpa​patotoo kay Jesus, 10 nang dalhin ako ng Espiritu sa Araw ng Panginoon. At narinig ko sa likuran ang isang tinig na sinlakas ng isang trumpeta 11 at ang sabi: “Isulat mo sa isang aklat ang iyong nakita at ipadala sa pitong Iglesyang nasa Efeso, sa Esmirna, sa Pergamo, sa Tiatira, sa Sardis, sa Filadelpia at sa Laodikea.”

12 Lumingon ako upang tingnan kung sino ang kausap ko at ito ang nakita ko sa pagli​ngon: may pitong ila​wang ginto 13 na sa gitna ay may isang waring anak ng tao na nakadamit ng mahaba at may bigkis na ginto sa dibdib. 

14 Simputi ng lana ang kanyang ulo, kagaya ng niyebe ang kanyang buhok at parang liyab ng apoy ang kanyang mga mata, 15 tulad ng nagbabagang tanso ang kanyang mga paa, at umu​ugong na parang masaganang talon ang kanyang tinig. 

16 Nasa kanyang kanang kamay ang pitong bituin at sa bibig niya lumalabas ang matalas na tabak na magkabila’y talim. Nagniningning ang kanyang muk​ha, parang araw na nasa katindihan ng sikat.

17 Pagkakita sa kanya ay dumapa akong parang patay sa kanyang paanan, ngunit ipinatong niya sa akin ang kanang kamay at sinabi: “Huwag kang matakot. Ako ang Una at ang Huli. 18 Ako ang Na​bubuhay. Namatay ako at ngayo’y buhay magpa​kailanman  at nasa akin ang mga susi ng kama​tayan at ng daigdig sa ilalim. 19 Isulat mo ang nakita mo –  ang  ngayon at ang darating pa. 20 Ano ang lihim na kahulugan ng pitong bituing nasa kanang kamay ko at ng pitong ilawang ginto? Mga anghel ng pitong Iglesya ang pitong bituin at pitong Iglesya naman ang pitong ilawan.

Ang pitong mensahe sa mga Iglesya

2    • 1 Isulat mo sa anghel ng Iglesya sa Efeso: “Ito ang sinasabi ng kumikilos sa gitna ng pitong ilawan at may hawak sa pitong bituin sa kanang kamay: 

• 2 Alam ko ang iyong mga gawa, ang iyong pagpapagod at pagbabata. Hindi mo nga matiis ang mga masama, kaya sinubok mo ang mga nagpapanggap na mga apostol (ngunit hindi totoo), at na​tuklasan mo silang sinu​ngaling. 3 Matiisin ka; pinahirapan ka dahil sa aking panga​lan at hindi ka nan​lupaypay. 4 Ngunit may​roon akong maisisisi sa iyo: pinabayaan mo ang iyong unang pag-ibig. 5 Tandaan mo kung saan ka na​hulog; magbago upang magawa ang unang mga gawa mo. Kung hindi, paririyan ako, at aalisin ko ang iyong ilawan mula sa lugar nito; gagawin ko iyon kung hindi ka magba​bago. 6 Gayunman taglay mo ito: Kina​susuk​laman mo ang pamu​muhay ng mga Nicolaita katulad ng aking pagka​suklam. 7 Makinig ang may tainga sa sinasabi ng Espiritu sa mga Iglesya: Ang magta​tagumpay ay pakakanin ko mula sa punungkahoy ng buhay na nasa paraiso ng Diyos.

• 8 Isulat mo sa anghel ng Iglesya sa Esmirna: Ito ang sinasabi ng Una at Huli, na namatay at saka nabuhay: 

9 Alam ko ang kahirapan mo at ang iyong karalitaan (ngunit mayaman ka talaga) at ang mga pag-insulto ng mga nagpapanggap na Judio – ngunit hindi sila Judio kundi sinagoga ni Satanas. 10 Huwag kang matakot sa sasapit na mga tiisin sapagkat ipabibilanggo ng diyablo ang ilan sa inyo upang subukin: sam​pung araw kayong pahihirapan. Manatili kang matapat hanggang sa kamatayan at gagantimpalaan kita ng buhay. 11 Ma​kinig ang may tainga sa sinasabi ng Es​piritu sa mga Iglesya: Ang magtatagum​pay ay hindi na mapipinsala ng ikalawang kamatayan. 

• 12 Isulat mo sa anghel ng Iglesya sa Pergamo:  Ito ang sinasabi ng may matalas na tabak na magkabila’y talim: 

13 “Alam kong naninirahan ka sa kinaroroonan ng trono ni Satanas. Ngunit ma​tatag kang nangangapit sa aking pa​ngalan at hindi mo itinakwil ang pani​ni​wala mo nang patayin sa inyo si Antipas na matapat kong saksi na pina​tay kung saan naninirahan si Satanas. 14 Ga​yun​man, mayroon akong kaunting maisisisi sa iyo: may ilan sa iyo na umaayon sa aral ni Balaam. Siya ang nag​turo kay Ba​lak kung paanong tisurin ang mga Israelita, kaya kumain sila ng mga inihain sa mga idolo at ipinagbili nila ang kanilang sarili. 15 Nasasainyo rin ang mga umaayon sa aral ng mga Nicolaita. 16 Kaya magbago ka; kung hindi, paririyan ako agad upang lusubin ang mga taong iyon sa pamamagitan ng tabak sa aking bibig. 17 Makinig ang may pandinig sa sinasabi ng Espiritu sa mga Iglesya: Ang magtatagumpay ay bibigyan ko ng nalilingid na manna. Bibigyan ko rin siya ng puting batong may nakasulat na bagong pangalan na walang makaaalam kundi ang tumanggap.

• 18 Isulat mo sa anghel ng Iglesya sa Tiatira: “Ito ang sinasabi ng Anak ng Diyos na may matang parang nagli​liyab na apoy at paang parang nagba​bagang tanso: 19 Alam ko ang iyong mga gawa, ang iyong pag-ibig, pana​nam​palataya, pag​li​lingkod, pagtitiis, at ang iyong mga huling gawa na mas dakila kaysa nauuna.

20 Ngunit mayroon akong maisisisi sa iyo: Pinababayaan mo ang iyong babaeng si Izebel na nagkukunwaring propeta at nangangaral siya at nagli​lihis sa aking mga lingkod na inaakit niyang magbili ng sarili at kumain ng mga inihain sa mga diyus-diyusan. 21 Binigyan ko siya ng panahong maka​pagsisi ngunit ayaw niyang magsisi sa kanyang pakikiapid. 22 Kaya malapit ko na siyang ilugmok sa higaan at pahirapang kasama ng mga nakikiapid sa kanya kapag hindi sila tumalikod sa kanyang mga gawa. 23 At papatayin ko ang kanyang mga anak upang malaman ng lahat ng Iglesya na ako ang sumusuri sa mga damdamin at isipan at binabayaran ko ang bawat isa sa inyo ayon sa inyong mga gawain.

24 Hindi ko binabantaan kayong mga taga-Tiatira na hindi umaayon sa aral na ito at hindi nakatikim sa mga “kailaliman” ayon sa sinasabi nila, na siyang kaila​liman ni Satanas. 25 Manghawak lamang kayo sa taglay na ninyo hang​gang sa aking pagdating. 26 Ang mag​ta​tagumpay na nakagaganap sa aking mga gawa hanggang sa wakas, ay bi​big​yan ko ng kapangyarihan sa mga bansa; 27 pa​pastulin niya sila nang may tungkod na bakal at dudurugin sila na parang palayok 28 gaya ng ipinag​katiwala sa akin ng Ama ko. At bibigyan ko siya ng tala sa umaga. 

29 Makinig ang may tainga sa sina​sabi ng Espiritu sa mga Iglesya.

3   • 1 Isulat mo sa anghel ng Iglesya sa Sardis: “Ito ang sinasabi ng mayroong pitong espiritu ng Diyos at pitong bituin: 

Alam ko ang iyong mga gawa. Tinatawag ka na buhay, pero patay ka. 2 Gumi​sing ka at patibayin mo ang mga nalabing malapit nang mamatay. Hindi ko nga nakita na ganap sa paningin ng Diyos ang iyong mga gawa. 3 Tandaan mo kung paano kang tumanggap at nakarinig; tumupad ka at magbago. Kung hindi ka magbabantay, darating akong parang magnanakaw sa oras na hindi mo inaasahan. 4 Gayunman, may​roon kayong ilang tao sa Sardis na hindi narumhan ang damit; sasama sila sa akin, na may damit na puting marapat sa kanila. 5 Daramtan ng puti ang magtatagumpay at di ko bu​burahin kailanman ang kanyang pa​ngalan sa aklat ng buhay; at kikilanlin ko rin ang kanyang panga​lan sa harap ng aking Ama at ng kanyang mga anghel.

6 Makinig ang may pandinig sa sinasabi ng Espiritu sa mga Iglesya.

• 7 Isulat mo sa anghel ng Iglesya sa Filadelpia: “Ito ang sinasabi ng Banal at Totoo, na naghahawak ng susi ni David, kaya walang makapagsasara kapag binuksan niya at walang maka​pag​bubukas pag sinarhan niya.

8 Alam ko ang iyong mga gawa. Pinabuksan ko sa harap mo ang isang pintong walang makapag​sara. Sapag​kat iningatan mo ang aking Salita at hindi mo itinatwa ang aking pangalan sa kabila ng kawalan mo ng kaka​yahan. 9 Kaya ma​lapit ko nang ibigay sa iyo ang ilang mga nasa sinagoga ni Satanas na nagpa​panggap na mga Judio at hindi totoo: Kasinungalingan ito. Ngunit pala​lapitin ko sila sa iyo at magpapatirapa sila sa paanan mo at aaminin nila na iniibig kita. 10 Iningatan mo ang aking salitang nagta​tagubilin ng pagtitiis, kaya iingatan din kita sa oras ng pagsubok na darating sa sanlibutan upang subukin ang mga nani​nirahan sa sangka​lupaan. 11 Darating agad ako. Ingatan mo ang nasa iyo at baka maagawan ka ng iyong gantimpala.

12 Ang magtatagumpay ay gagawin kong haligi sa santuwaryo ng aking Diyos at hindi na paaalisin doon. Isusulat ko sa kanya ang pangalan ng aking Diyos kasama ang pangalan ng lunsod ng aking Diyos – ang bagong Jerusalem na ibina​baba ng Diyos mula sa langit – at isusulat ko rin ang aking bagong pangalan.

13 Makinig ang may pandinig sa sinasabi ng Es​piritu sa mga Iglesya.

• 14 Isulat mo sa anghel ng Iglesya sa Laodicea: “Ito ang sinasabi ng Amen, ang matapat at tunay na saksi, ang kamula-mulaan ng sangnilalang ng Diyos. 

15 Alam ko ang iyong mga gawa. Hindi ka malamig ni mainit man. Higit na mabuti kung malamig o mainit ka. 16 Ngunit maligamgam ka at hindi malamig ni mainit, kaya isusuka kita sa aking bibig. 17 Sinasabi mo: Mayaman ako; yumaman ako at wala na akong kulang. Ngunit hindi mo napapansing ikaw ay maralita, aba, dukha, bulag at hubad. 

18 Kaya ipinapayo kong bumili ka sa akin ng gintong nadalisay sa apoy upang yumaman, at mapuputing damit upang isuot at nang hindi na makita ang nakakahiyang kahubaran mo. Bumili ka rin sa akin ng gamot upang pahiran ang iyong mga mata para makakita ka. 19 Pinagsasabihan ko at itinu​tuwid ang mga minamahal ko; magsikap ka nga at magsisi. 20 Nasa pintuan na ako at kumakatok; kung may makarinig sa aking tinig at magbukas, papasok ako sa kanya at mag​sa​salo kami sa ha​punan – ako sa kanya, at siya rin sa akin. 21 Ang magtatagumpay ay pagbibigyan kong makaupo kasama ko sa aking luk​lukan, gaya ng pagta​tagumpay ko at pagluklok na kasama ng aking Ama. 22 Makinig ang may pandinig sa sina​sabi ng Espiritu sa mga Iglesya.

ISANG PAGTANAW SA NAKARAAN: SI KRISTO AT ANG ISRAEL

Ang luklukan sa langit
4  • 1 Pagkaraan ay tumingin ako. May pintuang nabuksan sa langit at nag​salita ang tinig na narinig ko noong una na sinlakas ng trumpeta. At sinabi sa akin: Pumanhik ka rito at ipakikita ko sa iyo ang mga magaganap pa. 2 Kaagad akong dinala ng Espiritu. Narito sa langit ang isang trono at may nakaupo roong Isa na nagtataglay 3 ng ningning ng batong haspe at sardonise. Naliligid ang trono ng isang bahagharing sinlu​ningning ng esmeralda.

4 May dalawampu’t apat na luklukan sa pa​libot ng trono at dalawampu’t apat na matan​da ang nakaupo sa mga luklukan. Nakada​mit sila ng puti at mga koronang ginto ang nasa ulo nila. 5 May kidlat at ingay at kulog na nag​mumula sa trono at sa harap ng trono ay may pitong nagliliyab na ilawan: ang mga ito ang pitong espiritu ng Diyos. 6 Sa harap ng trono ay may wa​ring lawa na sinlinaw ng kristal.

Sa lugar sa pagitan ng trono at ng paligiran nito ay may apat na nilalang na buhay na lipos ng mata ang harap at likod. 7 Kamukha ng leon ang unang nilalang na buhay, kamukha ng baka ang ikalawa, may mukhang tao ang ikatlo, at katulad ng lumilipad na agila ang ikaapat na nilalang na buhay. 8 May tig-anim na pakpak ang apat na nila​lang na buhay na lipos ng mata sa harap at sa likod. At walang tigil sila, araw-gabi, sa pagsasabi:

“Banal, banal, banal si Panginoon, 
ang Diyos na may-ari ng lahat,

ang noon, ang ngayon at ang darating
9 Tuwing paulit-ulit na nagbibigay ang mga nilalang na buhay ng kaluwalhatian at dangal at pagpapasalamat sa nakaupo sa trono – sa kanya na nabu​buhay magpa​kailanman, nag​papa​tirapa ang dalawam​pu’t apat na matan​da sa harap ng nakaupo sa trono. Suma​samba sila sa kanya na nabu​buhay magpakailanman at inilalapag nila ang kanilang mga korona sa harapan ng trono, at ang sabi nila:

11 “Panginoong aming Diyos, karapat-dapat kang 

tumanggap ng kaluwalhatian, dangal at kapangyarihan!

Sapagkat nilikha mo ang lahat

at sa iyong kalooban nayari sila at pinairal.”
Ang pagdating ng kordero
5    • 1 At nakita ko ang isang rolyong nasa kanang kamay ng nakaupo sa trono. May sulat sa loob at sa labas nito at nakadikit dito ang pitong tatak na panara. 2 At nakita ko ang isang anghel na mala​kas na sumigaw: “Sino ang karapat-dapat magbukas ng rolyo at kalagin ang mga panarang tatak?”

3 Ngunit maging sa mga nasa langit o nasa lupa o nasa ilalim ng lupa, walang maaaring makapagbukas at makabasa sa rolyo. 4 Kaya labis akong umiyak dahil walang karapat-dapat na magbukas at bumasa sa rolyo. 5 At sinabi sa akin ng isa sa matatanda: “Huwag kang umiyak. Nagtagumpay na ang leon ng tribu ng Juda, ang supling ni David: siya ang makapagbubukas ng rolyo at ng pitong tatak nito.

6 At sa pagitan ng tronong may apat na buhay na nilalang at ng dala​wampu’t apat na matatanda, nakita kong nakatayo ang isang Kordero na waring ginilitan ng leeg. Mayroon siyang pitong sungay at pitong mata – ang mga espiritu ng Diyos na sinusugo sa buong sangkalupaan.

7 Lumapit siya at kinuha niya ang rolyo mula sa kanang kamay ng naka​upo sa trono. 8 Nang makuha na niya ang rolyo, nagpatirapa ang apat na nilalang na buhay at ang dalawampu’t apat na mata​tanda sa harap ng Kordero. Lahat sila’y may dalang lira at mga gintong kopang puno ng insenso, na siyang mga panalangin ng mga banal.

9 At ito ang bagong awit na inaawit nila:

Karapat-dapat ka na tumanggap sa rolyo

magbukas ng mga tatak nito

sapagkat pinatay ka 

at sa iyong dugo binili mo para sa Diyos

ang mga taong mula sa lahat ng lahi, wika, bayan at bansa.
10 Ginawa mo silang isang kaharian at mga pari sa aming Diyos,

at maghahari sila sa sangkalupaan.
11 Patuloy akong tumingin at narinig ko ang tinig ng maraming anghel na nakapaligid sa trono, sa mga nilalang na buhay at sa matatanda. Laksa-laksa at libu-libo ang kanilang bilang, 12 at sumisigaw sila nang malakas:

“Ang korderong pinatay ay karapat-dapat tumanggap

ng kapangyarihan at kayamanan, karu​nungan at lakas,
karangalan, kaluwalhatian at pag​pupuri.”
13 At narinig ko ang tinig ng tanang nilalang sa langit, sa lupa at sa ilalim ng lupa:

Sa kanya na nakaupo sa trono, at sa Kordero

papuri, karangalan, kaluwalhatian at kapang​yarihan, 
magpasawalang-hanggan.
14 At sumagot ng “Amen” ang apat na nilalang na buhay at nagpapatirapa naman at sumasamba ang matatanda. 

Ang pitong tatak

6    • 1 Nakita ko ang pagbubukas ng Kordero sa unang tatak at nari​nig ang una sa apat na nilalang na buhay na nagsabi: “Halika!” 2 Lumitaw ang isang puting kabayo. Hawak ng nakasakay sa kanya ang isang busog at binigyan siya ng isang korona. Kaya lumabas siyang nagtatagumpay para magta​gumpay.

3 Pagkabukas sa ikalawang tatak, narinig kong nag​salita ang ikalawang buhay na nilalang: “Halika!” 4 At lumitaw ang isang kabayong pula. Ang sakay niyon ay binigyan ng kapang​yarihang mag-alis ng kapayapaan sa lupa upang magpatayan ang bawat isa; binigyan din siya ng isang malaking tabak.

5 Pagkabukas sa ikatlong tatak, na​rinig kong sinabi ng ikatlong buhay: “Halika!” 4 Kaya lumitaw ang isang kabayong itim; may hawak na timba​ngan ang sakay niyon. 6 At narinig buhat sa gitna ng apat na nilalang na buhay: “Isang takal na trigo sa isang pirasong pilak at tatlong takal na sebada sa isa ring pirasong pilak. Itatago naman ang langis at alak.”

7 Pagkabukas sa ikaapat na tatak, narinig kong nag​sabi ang ikaapat na buhay na nilalang: “Halika!” 8 Lu​mitaw ang isang maputlang berdeng kabayo; nakasakay doon ang tinatawag na Kama​tayan, at kasunod sa kanyang likuran  ang Daigdig ng mga patay. Binig​yan sila ng kapang​yarihang lumipol sa ikaapat na bahagi ng mga nasa lupa, sa pamamagitan ng tabak, gutom, salot at mababangis na hayop.

9 Pagkabukas sa ikalimang tatak, nakita ko sa ilalim ng altar ang mga kaluluwa ng mga pinatay dahil sa salita ng Diyos at sa kanilang pagpapatotoo. 10 At sumisigaw sila nang malakas: “O, Banal at tunay na Panginoon, kailan mo pa igagawad ang katarungan at ipaghihiganti ang aming dugo sa mga taong nani​nirahan sa lupa?” 11 Binigyan ang bawat isa sa kanila ng maputing damit, at hiniling silang maghintay ng kaunting panahon pa hanggang sa mahusto ang bilang ng kanilang mga kapatid na magli​lingkod pa at papa​tayin ding tulad nila.

12 Patuloy akong tumingin. Nang buksan ang ikaanim na tatak, lumindol nang malakas. Umitim ang araw na gaya ng damit na panluksa at naging simpula ng dugo ang buwan. 13 Nahu​log sa lupa ang mga tala sa langit, gaya ng mga lantang bunga ng isang punong inuuga ng malakas na hangin. 14 Inalis ang langit na gaya ng paglulon sa isang rolyo at naga​law ang mga bundok at pulo sa kani-kanilang kina​ro​roonan. 15 Kaya tumakas ang lahat ng mga hari sa lupa, ang mahahalagang tao, heneral, mayaman at mala​kas; maging alipin o malaya, ang lahat ay nagtago sa mga yungib at mga talampas sa bundok. 16 At sabi nila sa mga bundok at batuhan: mabuwal nawa kayo at kami’y itago sa paningin ng nakaupo sa trono ng Kordero. 17 Sapagkat sumapit ang dakilang araw ng matinding galit niya at sino ang makatatayo sa harap niyon?

144,000 buhat sa Israel at ang makapal na pulutong mula sa lahat ng bansa

7     • 1 Pagkaraan nito, nakita ko ang apat na anghel na nakatayo sa apat na sulok ng lupa; pinipi​gilan nila ang apat na hangin ng lupa upang huwag munang humangin sa lupa, sa dagat o sa alinmang punungkahoy. 2 Nakita ko rin ang isa pang anghel na pumaitaas mula sa silanganan. Dala niya ang isang tatak ng Diyos na buhay, at sumigaw siya nang malakas sa apat na anghel na binigyan ng kapang​yari​hang maminsala sa lupa at sa dagat. 3 At sinabi niya: “Huwag muna ninyong pinsalain ang lupa, ang dagat at ang mga punungkahoy hang​gang hindi namin nata​tatakan sa noo ang mga lingkod ng ating Diyos.”

4 At narinig ko ang bilang ng mga natatakan mula sa bawat tribu ng mga anak ng Israel: 

5 labindalawang libo sa tribu ng Juda;

labindalawang libo sa tribu ng Ruben;

labindalawang libo sa tribu ng Gad;

6 labindalawang libo sa tribu ng Aser;

labindalawang libo sa tribu ng Neftali;

labindalawang libo sa tribu ng Manases;

7 labindalawang libo sa tribu ng     Simeon;

labindalawang libo sa tribu ng Levi;

labindalawang libo sa tribu ng Isacar;

8 labindalawang libo sa tribu ng Zabulon;

labindalawang libo sa tribu ng Jose;

at labindalawang libong natatakan sa tribu ng Benjamin.

9 Patuloy akong tumingin. May nakita akong di-ma​bilang na makapal na tao mula sa lahat ng bansa, tribu, bayan at wika. Nakatayo sila sa harap ng trono at ng Kordero, na nakadamit ng mahabang puti at may hawak na palaspas. 10 Sumisi​gaw sila nang malakas: “Sa ating Diyos na nakaupo sa trono, at sa Kordero rin ang pagliligtas.”

11 Ang mga anghel na nakapalibot na lahat sa trono at ang matatanda at  apat na nilalang na buhay, ay nagpatirapa sa harap ng trono upang sumamba sa Diyos. 12 At sabi nila:

Amen. Sa ating Diyos ang papuri,

ang luwalhati, ang karunungan,

ang pasa​salamat, ang parangal, 

ang kapangyarihan at lakas

magpakailanman. Amen!
13 Noon nagsalita ang isa sa matatanda at nagsabi sa akin. “Alam mo ba kung sino ang mga nakadamit ng mahabang puti at kung saan sila galing?” 14 Suma​got ako. “Ginoo, ikaw ang nakakaalam nito.” At sinabi niya: “Ga​ling sa matinding pag-uusig ang mga ito; naglaba at nagpaputi sila ng kanilang damit sa dugo ng Kordero. 15 Dahil dito kaya sila nasa harap ng trono ng Diyos. Pinaglilingkuran nila siya araw at gabi sa kanyang templo at kukupkupin sila ng nakaupo sa trono. 

16 Hindi na sila magugutom ni mauu​haw, 

hindi na masusunog sa matinding araw o init. 
17 Sapagkat papastulin sila ng korde​rong nasa gitna ng trono

at aakayin sa mga bukal ng nagbi​bigay-buhay na tubig,

at papahirin ng Diyos ang lahat ng luha sa kanilang mga mata.

 8   • 1 Nang buksan niya ang ikapitong tatak, nag​karoon ng kalahating oras na katahimikan sa langit. 2 At nakita kong binigyan ng pitong trumpeta ang pitong anghel na nasa harapan ng Diyos.

3 Dumating ang isa pang anghel na tumayo sa tabi ng altar ng kamanyang; may hawak siyang insensar​yong ginto. Binig​yan siya ng maraming kaman​yang na maiaalay, kasama ng mga panalangin ng lahat ng banal, sa gintong altar na nasa harap ng trono. 4 At mula sa kamay ng anghel pumailanlang ang usok ng kamanyang sa harap ng Diyos kasama ang mga pa​nalangin ng mga banal. 5 Pag​katapos ay kinuha ng anghel ang insensaryo, pinuno ng mga baga mula sa altar at inihagis sa lupa. At kumulog, kumidlat at lumindol.

Ang pitong trumpeta

• 6 Humanda ang pitong anghel sa pagpapatunog sa kanilang pitong trum​peta. 7 Hinipan ng unang anghel ang kanyang trumpeta at umulan ng graniso at apoy na may kahalong dugo. Natupok ang ikatlong bahagi ng mga punung​kahoy at ang lahat ng sari​wang damo.

8 Paghihip ng ikalawang anghel, may isang waring malaking bundok ang inihagis sa dagat, at naging dugo ang ikatlong bahagi ng tubig. 9 Kagyat na nalipol ang ikatlong bahagi ng buhay sa dagat at ikatlong bahagi ng mga barko ang lumubog.

10 Paghihip ng ikatlong anghel, nahu​log mula sa langit ang isang malaking tala at bumagsak na gaya ng isang bolang apoy sa ikatlong bahagi ng mga ilog at bukal. 11 Ang tala ay tinatawag na Ahenho. Kaya naging ahenho ang ikatlong bahagi ng mga tubig at maraming taong namatay dahil sa pumait na tubig.  

12 Paghihip ng ikaapat na anghel, na​pinsala ang ikatlong bahagi ng araw, ng buwan at ng mga bituin. Kaya naba​wasan ng ikatlo ang kanilang liwa​nag, at nadi​liman ng ikatlo ang araw at ang gabi. 

13 Patuloy akong tumingin at narinig ko ang sigaw ng isang agilang lumi​lipad sa kaita​asan. “Sawi, sawi, sawi ang mga naninirahan sa lupa kapag pinatunog ng tatlo pang anghel ang kani-kanilang trumpeta.”


9   1 At humihip ang ikalimang anghel. Nakita ko ang isang bituing nahulog sa lupa mula sa langit, at ibinigay sa kanya ang susi sa balon ng ka​laliman. 2 Nang mabuksan niya ang balon, mula roon ay pumailanlang ang usok na tulad ng sa malaking pugon at maging ang araw at himpa​pawid ay nagdilim sa usok na galing sa balon.

3 May mga balang na lumitaw mula sa usok at ku​malat sa lupa; katulad ng sa karaniwang alakdan ang ibinigay na kapangyarihan sa kanila. 4 Tinagubilinan silang huwag maminsala ng damo sa lupa o ng alinmang halaman at punung​kahoy kundi ng mga tao lamang na walang tatak ng Diyos sa kanilang noo. 5 Hindi nila dapat patayin ang mga tao kundi pahirapan ang mga ito sa loob ng limang buwan; katulad ng alakdan ang pagpapahirap ng mga ito. 6 Sa mga araw na iyon, haha​napin ng mga tao ang kamatayan at hindi matatagpuan, at kapag hinangad nilang mamatay, lalayuan sila ng ka​ma​​tayan.

7 Kaanyo ng mga kabayong handa sa labanan ang mga balang. May wa​ring koronang ginto sa kanilang ulo at mukhang-tao sila. 8 Gaya ng sa babae ang ka​nilang buhok at gaya ng sa leon ang kanilang mga ngipin. 9 May baluti silang waring bakal, at waring ragasa ng maraming tumatakbong karwaheng pan​digma ang ingay ng kanilang mga pakpak. 10 Gaya ng sa alakdan ang buntot nila, na may tuka, may kaka​yahang pahirapan ang mga tao sa loob ng limang buwan. 11 Naghahari sa kanila ang anghel ng kaila​li​man. Ang pangalan niya ay Abadon sa wikang Hebreo, Apolyon sa Griyego, at Pag​​wawasak sa Tagalog.

12 Dumaan na ang unang Sawi, ngunit padating pa ang dalawang kasu​nod nito.

13 Paghihip ng ikaanim na anghel, narinig ko ang isang tinig na nanggaga​ling sa mga sungay ng gintong altar sa harap ng Diyos. 14 Sinabi sa ikaanim na anghel na may da​lang trumpeta: “Kalagan mo ang apat na anghel na nakatali sa tabi ng malaking Ilog Eufrates.” 15 At dumating ang apat na anghel na nakahanda sa takdang taon at buwan at araw, upang patayin ang ikatlo ng sangka​tauhan. 16 Sa pagka​rinig ko ay dalawandaang milyon ang bilang ng mga manga​ngabayong ito! 

17 Nakita ko sa pangitain ang mga kabayo at ang mga sakay nila. Kulay apoy, biyoleta at asupre ang mga baluti, kamukha ng leon ang ulo ng mga kabayo at ang bibig nila ay nagbubuga ng apoy, usok at asupre. 18 Sa tatlong salot na ito – na ang apoy, usok at asupreng ibinubuga ng mga kabayo, pinatay ang ikatlong bahagi ng sangkatauhan. 19 Ang kapang​yarihan ng mga kabayo ay nasa ka​nilang bibig at buntot. Waring mga ahas ang kanilang buntot na may ulong handang manuklaw.

20 Ang nalabing mga tao na hindi namatay sa mga salot na ito ay hindi nagbago sa mga gawa nila at patuloy na sumamba sa mga demonyo; mayroon silang mga diyus-diyusang ginto, pilak, tanso, bato at kahoy na hindi nakakikita, nakaririnig at nakala​lakad. 21 Hindi sila nagsisi sa kanilang mga pagpatay at pangkukulam at kahalayan at pagnana​kaw.

Natupad ang ipinahayag ng mga propeta

10    • 1 At nakita ko ang isa pang anghel na bumababa mula sa langit na balot ng ulap. Naliligiran ng bahaghari ang ulo niya. Parang araw ang kanyang mukha at haliging apoy ang mga paa. 2 Hawak niya ang isang nakabukas na munting aklat. Naka​tuntong sa dagat ang kanyang kanang paa at sa lupa ang kaliwa. 3 Sumigaw siyang sinlakas ng umuungal na leon. 4 At sa pagsigaw niya umugong na nagsalita ang pitong kulog.

Isusulat ko sana ang sinabi ng pitong kulog, ngunit narinig ko ang isang tinig mula sa langit: “Ilihim mo ang sinabi ng pitong kulog, huwag mong isulat iyon.” 

5 At ang anghel na nakita kong naka​tayo sa dagat at sa lupa ay nag​taas ng kanyang kanang kamay sa langit, 6 at nanumpa sa pangalan ng na​bubuhay magpakailanman na lumikha sa langit at lahat ng narito, at sa lupa at lahat ng narito, at sa dagat at ang lahat ng narito. Sabi niya: “Wala nang pagka​balam pa.” 7 Sapagkat malapit nang umihip ang ikapitong anghel, at sa panahon ng kanyang tunog tutuparin ang lihim na balak ng Diyos ayon sa ibina​lita niya sa kanyang mga lingkod na propeta.

8 Ang tinig na aking narinig mula sa langit ay muling nagsalita sa akin. Sabi niya: “Tumindig at kunin ang nakabukas na munting libro ng anghel na nakatayo sa dagat at sa lupa.” 9 Luma​pit ako at hiningi sa anghel na ibigay sa akin ang munting aklat. Sabi niya: “Kunin at kanin ito; kahit sintamis ng pulot-pukyutan sa bibig mo, ito’y papait sa tiyan mo.”  

10 Pagkatanggap ko ng munting aklat sa kamay ng anghel, kinain ko iyon. Sintamis ng pulot-pukyutan sa aking bibig; pagka​kain ko naman nito, pumait ito sa aking tiyan. 11 At sinabi sa akin: “Dapat kang muling magpropeta laban sa mara​ming lahi, bansa, wika at hari.”

Ang dalawang saksi

11      • 1 Binigyan ako ng isang tungkod na pa​nukat at inutusan: Sukatin mo ang templo ng Diyos at ang altar at bilangin ang mga su​masamba roon. 2 Huwag mo namang sukatin ang patyong nasa labas ng templo sapag​kat ipinaubaya na ito sa mga paganong yuyurak sa banal na lunsod sa loob ng apatnapu’t dalawang buwan. 3 Magbi​bigay ako ng aking dalawang saksi na magpopropetang nakasuot ng damit panluksa sa loob ng 1260 araw.”

4 Sila ang dalawang punong olibo at ang dalawang ilawang nasa harap ng Panginoon ng sang​kalupaan. 5 Pag may nagtangkang maminsala sa kanila, lalabas ang apoy sa kanilang bibig at tutu​pukin ang kanilang mga kaaway. Ganyan lilipulin ang sinumang magtatangka sa kanila ng masama. 6 Mayroon silang kapangyarihang sar​han ang langit upang huwag umulan habang hindi pa naga​ganap ang pana​hon ng kanilang pagpopropeta. Mayroon din silang kapang​yarihang gawing dugo ang mga tubig at pinsa​lain ang lupa ng kahit anumang salot kung kailan nila gusto.

7 Ngunit pag naganap na ang kanilang pagpapatotoo, didigmain sila ng halimaw na aahon mula sa kaila​liman; lulupigin at papatayin sila. 8 Ang bang​kay nila’y mala​latag sa liwasan ng mala​king patalin​ha​gang tinatawag na Sodoma o Ehipto: dito ipinako sa krus ang kanilang Pangi​noon. 9 At makikita ng maraming tao sa mara​ming lahi, wika at bansa ang kani​lang bangkay sa loob ng tatlong araw at kalahati, sapag​kat hindi pahihintulutang ilibing ang kanilang mga bangkay. 10 Matutuwa ang mga naninirahan sa lupa dahil sa kanila at magpapalitan ng regalo, sapagkat nagpa​hirap ang dalawang pro​petang ito sa mga naninirahan sa lupa.

11 Ngunit makalipas ang tatlong araw at kalahati, pumasok sa kanila ang isang nag​bi​bigay-buhay na espiritu mula sa Diyos at bumangon sila. At labis na nasindak ang mga nakatingin sa kanila. 12 At naka​rinig sila ng isang malakas na tinig mula sa langit na nagsabi sa kanila: “Pumaitaas kayo rito!” Kaya pumaitaas sila sa langit na balot ng ulap sa pani​ngin ng kanilang mga kaaway. 13 Sa sandaling iyon ay lumindol nang malakas at nagiba ang ikasampung bahagi ng lunsod – pitong libong tao ang na​matay dahil sa lindol. Natakot naman ang mga nalabi at niluwalhati nila ang Diyos ng ka​langitan.

14 Nakaraan ang ikalawang Sawi, at ma​lapit nang dumating ang ikatlong    Sawi.

• 15 Paghihip ng ikapitong anghel ay nari​nig ang malalakas na tinig  sa langit: Naganap na sa mundo ang pagkahari ng ating Panginoon at ng kanyang Mesiyas. Siya ang maghahari magpakailanman.
16 Nagpatirapa ang dalawampu’t apat na matatandang nakaupo sa kani-kanilang luklukan sa harap ng Diyos at sumamba sila sa Diyos. 17 Ito ang sabi nila:

Nagpapasalamat kami sa iyo, Panginoong Diyos, 

na may-ari ng lahat

na Siyang ngayon at noon pa man.

Sapagkat ginamit mo ang iyong malaking lakas

at nagsimula kang maghari.

18 Nagngalit ang mga bansa,

ngunit sumapit ang oras ng iyong poot

ang takdang panahon ng paghatol sa mga patay

para magbayad sa mga propetang iyong lingkod

at sa mga banal na malaki o maliit man 

na may pitagan sa iyong pangalan

at para wasakin naman ang mga nagwawasak ng lupa.
19 Nabuksan ang templo ng Diyos sa kala​ngitan at nakita ang Kaban ng kanyang Tipan sa loob ng kanyang templo. At saka may kid​lat, ugong at kulog, may lindol din at umuulan ng mga batong    yelo.

PATUNGO SA HINAHARAP: ANG DAIGDIG AT ANG IGLESYA

Ang babae at ang dragon
12    • 1 May lumitaw na dakilang tanda sa langit: isang babaeng nada​ramtan ng araw; nasa ilalim ng kanyang mga paa ang buwan, at korona naman sa kanyang ulo ang labin​dalawang bituin. 2 Nagdadalan​-tao siya at sumisi​gaw sa pagdaram​dam sa panganganak.

3 Lumitaw ang isa pang tanda sa langit: isang malaking pulang dragon na may pitong ulo at sampung sungay at pitong korona sa kanyang mga ulo. 4 Kaladkad ng kanyang buntot ang ikatlong bahagi ng mga bituin sa langit at ibinulid niya ang mga iyon sa lupa. Tumayo ang dragon sa harap ng babaeng manganganak para lamunin ang kanyang anak pagsilang nito. 5 Isang lalaki ang ipinanganak niya, na siyang magpapastol sa lahat ng bansa sa pamamagitan ng tungkod na bakal. Ngunit inagaw ang anak niya at dinala sa Diyos at sa kanyang trono 6 at tumakas naman ang babae sa disyerto. Mayroon siya roong isang lugar na inihanda ng Diyos at doon siya pakakanin sa loob ng 1260 araw.

• 7 Nagkaroon ng labanan sa langit. Nilusob ni Miguel at ng kanyang mga anghel ang dragon, at lumaban ang dragong kasama ang mga anghel niya. 8 Ngunit hindi siya nagta​gumpay at hindi na natagpuan ang kanilang sariling lugar sa langit. 9 Kaya ibinulid ang malaking dragon, ang napakatandang ahas, na tinatawag na Diyablo o Satanas, na ang kahulugan ay “manlilinlang ng buong sang​katauhan.” Ibinulid siya at ibinulid din sa lupa ang mga anghel na kasama niya. 10 At narinig ko ang isang malakas na tinig sa langit.

Sumapit na ang pagliligtas at kapang​ya​rihan,

ang paghahari ng ating Diyos,

at ang pamamahala ng kanyang   Pinahiran.

Sapagkat ibinulid na ang tagapag​sakdal ng ating mga kapatid,

ang nagsakdal sa kanila araw at gabi.

11 Siya’y nilupig nila sa dugo ng Kordero

at sa kanilang pagpapatotoo. 

sa pagpapaubaya nila sa sarili hanggang kamatayan.

12 Kaya magalak kayo, O kalangitan,

at lahat ng naninirahan doon;

ngunit sawi kayo, lupa at karagatan

sapagkat bumaba sa inyo ang diyab​long galit na galit

sa pagkaalam na maikli na ang kanyang panahon.

• 13 Pagkakita ng dragong ibinulid siya sa lupa, inusig niya ang babaeng nanganak ng lalaki. 14 Ngunit binigyan ang babae ng dalawang pakpak ng dakilang agila upang maka​takas sa kanyang sariling lugar sa disyerto. Doon siya pinakain nang isang panahon at dalawang panahon at kalahati, malayo sa ahas. 15 Sa likuran ng babae, ang ahas ay nag​buga ng tubig na parang ilog upang ipata​ngay ang babae sa agos. 16 Ngu​nit tinu​lungan ang babae ng lupa sa pagbukas nito sa sariling bibig at lumamon sa ilog na ibinuga ng dragon. 17 Nagalit ang dragon sa babae at umalis upang kala​banin ang ibang mga supling nito, ang mga tumutupad sa mga kautusan ng Diyos at nag-iingat sa pagpapatotoo ni Jesus.

Ang halimaw at ang bulaang propeta

13    • 1 Nang huminto ako sa tabing dagat, nakita ko ang isang halimaw na lumilitaw mula sa dagat na may sampung sungay at pitong ulo; nasa mga ulo niya’y sampung korona, at sa bawat ulo nasusulat ang isang titulong lumalait sa Diyos. 2 Kamukha ng leopardo ang halimaw na nakikita ko ngunit paa ng oso ang kanyang mga paa, at bibig ng leon ang bibig niya. Ibinigay sa kanya ng dragon ang sariling lakas at trono nito taglay ang malaking kapangyarihan.

3 Waring nagilit ang leeg ng isa sa mga ulo at malapit nang mamatay, ngunit gumaling ang nakamamatay na sugat, kaya nagtaka ang sangkalupaan at su​munod sa halimaw. 4 Sumamba sila sa dragong nagbigay ng kapang​yarihan sa halimaw; sumamba pa rin sila sa halimaw at nagsabi: “Sino ang katulad ng halimaw? Sino nga ang maka​lalaban sa kanya?”

5 Binigyan ang halimaw ng isang bibig na palalo at lumalapastangan sa Diyos; binigyan din siya ng kapang​yarihang kumilos sa loob ng apat​napu’t dalawang buwan. 6 Kaya ibinuka nito ang kanyang bibig upang lapas​tanganin ang Diyos, laitin ang kanyang pangalan at tirahan na ang mga naninirahan na sa langit. 7 Pina​hin​tulutan ang halimaw na maki​pag​laban sa mga banal at lupigin ang mga ito. Binigyan din siya ng kapang​yarihan sa lahat ng lipi, bayan, wika at bansa. 8 Kayat sasamba sa kanya ang lahat ng nani​nira​han sa lupa na ang pangalan ay di naka​sulat mula pa sa paglalang sa mundo sa aklat ng buhay ng Korderong pinatay.

9 Makinig ang may pandinig. 10 Bibilangin ang itinakdang bilangin at papatayin sa tabak ang itinakdang patayin sa tabak. Nariyan ang pagtitiis at pana​nampalataya ng mga banal.

11 Nakita ko ang isa pang halimaw na nanggagaling sa lupa na may dala​wang sungay na gaya ng sa Kordero at nagsa​salita namang gaya ng dragon. 12 At ginagamit niya sa paglilingkod sa unang halimaw ang lahat ng nasa kapang​yarihan nito. Kaya pinasa​samba niya ang sangka​lupaan at ang mga naninirahan doon sa unang hali​maw na may nakamamatay na sugat na gumaling. 13 Malala​king tanda ang ginagawa niya at maging ang apoy ay pinapababa niya mula sa langit sa pani​​ngin ng mga tao.

14 Kaya patuloy niyang dinaraya ang mga naninirahan sa lupang iyon sa mga kataka-takang tandang ginawa niya sa paglilingkod sa halimaw, hinihimok nga niya ang mga naninirahan sa lupa na gumawa ng isang larawan ng halimaw na nasaktan ng tabak at nabuhay pa. 15 Pi​nagbigyan din siyang magbigay-buhay sa larawan ng halimaw; nakapagsasalita pala ang larawan ng halimaw at ipinapapatay nito ang sino mang di-sumasamba dito. 16 Kaya pilit na natatakan ang lahat sa kanilang kamay at noo maging maliliit o mahahalaga, mayayaman o marara​lita, malalaya o alipin. 17 Wala nang ma​kabibili o makapagbibili kundi ang natatakan ng pangalan ng halimaw o ng bilang ng pa​ngalan nito. 

18 Kailangan na rito ang karunungan. Magbigay kahulugan nawa ang mata​lino sa bilang ng halimaw na ang bilang ay sa isang tao. Ang bilang niya ay 666.

144,000 sa Bundok ng Sion

 14     • 1 Patuloy akong nakatingin: Naka​tayo ang Kordero sa bundok ng Sion kasama ang 144,000 katao na nakasulat sa kanilang noo ang panga​lan niya at ang pangalan ng kanyang Ama. 2 At narinig ko ang isang tinig mula sa langit na sinlakas ng masa​​ganang alon o ng kulog; itong tinig ay katulad ng mga gitaristang tumutugtog ng kanilang gitara.

3 Nag-aawitan sila ng isang bagong awit sa harap ng trono, sa harap ng apat na nilalang na buhay at ng matatanda. At walang natuto ng awit kundi ang mga 144,000 na nakuha sa lupa at na​tubos. 4 Sila ang hindi nadungisan sa mga babae; birhen nga sila. Sila ang mga sumasama sa Kordero saanman pumunta. Sila ang mga tinubos mula sa sangkatauhan na naging bahagi ng Diyos at ng Kordero. 5 Wa​lang kasinu​ngalingang nasumpungan sa kanilang bibig: wala silang kapintasan.

• 6 Pagkatapos, nakita ko ang isang anghel na lumilipad sa kaitaasan na taglay ang isang magpakailanma’t mabuting balita na dapat ibalita sa mga nananahan sa lupa, sa lahat ng mga bansa, tribu, wika at bayan. 7 At sigaw niya: “Parangalan at luwalhatiin ang Diyos sapagkat sumapit na ang oras ng kanyang paghatol. Sumamba kayo sa gumawa ng langit at lupa, ng dagat at ng mga bukal.”

8 Sumunod ang isa pang anghel at sumigaw na: “Bumagsak ang mala​king Babilonia na nagpainom sa lahat ng bansa ng matinding alak ng kanyang kahalayan!”

9 Kasunod ng dalawang anghel ang ikatlo na ang sigaw: “Kung may suma​samba sa halimaw at sa larawan nito at tumanggap ng tatak nito sa noo o sa kamay, 10 paiinumin siya ng alak ng galit ng Diyos na inihandang wa​lang halo sa kopa ng kanyang poot. At pahihirapan siya sa apoy at asupre sa harap ng mga banal na anghel at ng Kordero. 11 Ang usok ng kanilang pagdurusa ay pa​iilan​lang magpa​kailanman. Wala ngang pahi​nga araw at gabi ang mga sumasamba sa halimaw at sa larawan nito, at ang sinu​mang tumatanggap din ng tatak ng panga​lan nito.”

12 Nariyan ang pagtitiis ng mga banal na nag-iingat ng mga kautusan ng Diyos at ng pananampalataya mula kay Jesus.

13 May narinig akong nagsalita mula sa langit: “Isulat mo: Mapapalad na mula nga​yon ang mga patay na namatay na sakop ng Panginoon. Sabi nga ng Espiritu: “Na​aaliw na sila dahil sa kanilang pagpapagod, sapagkat sumasa​kanila ang mga gawa nila.”

14 Patuloy akong napatingin. May isang maputing ulap at nakaupo rito ang isang waring anak ng tao; mayroon siyang koronang ginto at nasa kamay niya ang isang matalas na karit. 15 Isa pang anghel ang lumabas sa templo at malakas na tumawag sa nakaupo sa ulap: “Ibaba mo ang karit at igapas sapagkat oras na ng pag-aani; hinog na ang aanihin sa lupa. 16 Kaya ibinaba ng nakaupo sa ulap ang karit at ginapas ang anihin sa lupa.

17 Lumabas ang isa pang anghel sa templong nasa langit, may hawak ding isang matalas na karit. 18 Mula sa altar naman dumating ang isa pa na siyang tagapangasiwa ng apoy; at tinawag nito nang malakas ang may ma​talas na karit: “Ibaba mo ang iyong matalas na karit at gapasin ang mga buwig sa ubasan sa lupa, sapagkat hinog na ang mga ubas. 19 Kaya kinarit ng anghel ang mga bunga ng ubas at itinapon sa pisaan ng matin​ding galit ng Diyos. Niyapakan ang pisaan sa labas ng lunsod at dugo ang lumabas sa pisaan. Nakaabot ito sa kabisada ng mga kabayo sa sukat ng isang libo at anim​​naraang estad​yo.

  15    1 Pagkatapos, nakita ko ang isa pang tanda sa langit na dakila at kataka-taka: ang pitong anghel na may dalang pitong huling salot; sa mga ito ganap na huhupa ang galit ng Diyos.

2 Nakita ko ang isang waring lawang kristal na may kahalong apoy. Ang mga sumupil sa halimaw, sa larawan nito at sa bilang ng pangalan nito ay nakatayo sa lawa ng kristal, at may dala silang mga gitara ng Diyos. 3 Inaawit nila ang awit ni Moises na lingkod ng Diyos at ang awit ng Kordero na ang sabi:

Dakila at kahanga-hanga ang iyong mga gawa

Panginoong Diyos na May-ari ng lahat

Makatarungan at tunay ang mga daan mo,

O hari ng mga bansa
4 Sino ang di matatakot, O Panginoon

at di-magbibigay-dangal sa iyong panga​lan?
Sapagkat ikaw lamang ang banal.
Darating ang lahat ng bansa
upang sumamba sa iyo
sapagkat ibinunyag na ang iyong mga pasiya.
Ang pitong kopa
• 5 Patuloy akong napatingin. Na​buk​san sa langit ang santuwaryo ng Tolda ng Pagpapatotoo 6 at luma​bas mula roon ang pitong anghel na may dalang pitong salot. Nadaramtan sila ng puting maningning na lino na may gintong bigkis sa dibdib. 7 Isa sa apat na buhay na nilalang ang nag​bi​gay sa pitong anghel ng pitong ko​pang ginto na puno ng galit ng Diyos na nabu​buhay magpakailanman. 8 At napuno ang santuwaryo sa usok na galing sa luwalhati at kapangyarihan ng Diyos. At walang maka​pasok sa santuwaryo hanggang di nagaganap ang pitong salot ng pitong anghel.

 16    1 Narinig ko ang isang ma​lakas na tinig na tumatawag mula sa santuwaryo sa pitong anghel: “Humayo kayo at ibuhos sa lupa ang pitong kopa ng galit ng Diyos. 2 Kaya umalis ang unang anghel at pagka​pagbuhos niya ng kanyang kopa sa lupa, ay sinibulan ng isang masama at matinding ulsera ang mga taong dala ang tatak ng halimaw o suma​samba sa larawan nito. 3 Pagkabuhos ng ikalawa ng kanyang kopa sa dagat, naging dugo ito na waring sa pagpapatay, at namatay ang lahat ng may buhay na nilalang na nasa dagat.

4 Pagkabuhos ng ikatlong anghel ng kanyang kopa sa mga ilog at bu​kal ay nagkaroon ng dugo. 5 At na​rinig kong nagsalita ang anghel na namamahala sa mga tubig:

“Makatarungan ka, na ngayon at noon pa, ang Banal

sapagkat ipinasya mo ito. 

6 Yamang ibinubo nila ang dugo ng mga banal at propeta 

pinainom mo sila ng dugo; 

karapat-dapat nga sa kanila ito.

7 At narinig kong nagsalita ang altar: Oo, Panginoong Diyos na May-ari ng lahat, tunay at makatarungan ang mga pasiya mo.

8 Pagkabuhos ng ikapat ng kanyang kopa sa araw, pinagbigyan itong mapaso ang mga tao. 9 Mahigpit ang paso ng mga napasong tao kayat ni​lait nila ang pa​ngalan ng Diyos na may kapang​yarihan sa mga salot na ito at hindi nagsisi ni nagbigay-da​ngal sa kanya.

10 Pagkabuhos ng ikalima ng kanyang kopa sa trono ng halimaw, nag​dilim ang kaharian nito at kinagat ng mga tao ang kanilang dila dahil sa hirap. 11 Nilait nila ang Diyos na nasa langit dahil sa kirot ng ulsera nila at hindi sila nagbago sa kanilang mga gawa.

12 Pagkabuhos ng ikaanim ng kanyang kopa sa malaking Ilog Eufrates, natuyo ang tubig nito bilang paghahanda sa daraanan ng mga haring galing sa sila​nganan. 13 Mula sa bibig ng dragon at ng halimaw at ng bulaang propeta, nakita kong lumabas ang tatlong maruming espiritung ka​anyo ng mga palaka. 14 Mga maka-demon​yong espi​ritu silang guma​gawa ng mga tanda, at nagpupunta sa mga hari sa buong sangka​lupaan upang tipunin sila sa labanan ng dakilang araw ng Diyos na May-ari ng lahat.

15 Mag-ingat! Katulad ng sa magnanakaw ang aking pagdating. Ma​palad ang nagba​bantay na nadamtan ng kanyang damit at baka matagpuan siyang hubo’t hubad at makita ang kanyang kahubaran.

16 At tinipon ng mga demonyo ang mga hari sa lugar na tinatawag na Armagedon sa Hebreo at Burol ng Megido sa Tagalog. 

17 Noon ibinuhos ng ikapito ang kan​yang kopa sa himpapawid at na​rinig sa labas ng santuwaryo ang isang mala​kas na tinig mula sa trono: “Naganap na.” 18 May mga kidlat at ugong at kulog, at lumindol nang napakalakas: kailan​ma’y hindi pa nag​kakaroon ng gayon kalakas na lindol mula nang mamu​hay ang tao sa lupa. 19 Nahati ang malaking lunsod sa tatlong bahagi at gumuho ang mga lunsod ng mga paganong bansa. Sapagkat inaalala ng Diyos ang mala​king Babilonia upang painumin siya ng alak ng matin​ding galit ng Diyos.

20 Nagsitakas ang mga pulo at hindi na natagpuan ang mga bundok. 21 Bu​magsak sa tao mula sa langit ang mga batong yelong kasimbigat ng isang talento. At nilapastangan ng mga tao        ang Diyos dahil sa salot ng mga batong-yelo, sapagkat lalong matindi ang salot   na ito.

Ang hatol sa Biblia

  17  • 1 Lumapit sa akin ang isa sa pitong anghel na may dalang pitong kopa at kinausap niya ako: “Halika, ipakikita ko sa iyo ang paghahatol sa da​kilang babaeng ba​yaran na nakaupo sa tabi ng masaganang tubig. 2 Nakiapid sa kanya ang mga hari sa lupa at nalasing ang mga naninirahan sa lupa sa alak ng kanyang kaha​layan.” 
3 Dinala niya ang aking diwa sa ilang at nakita ko roon ang isang ba​baeng naka​upo sa isang pulang halimaw, na lipos ng mga titulong nanlalait sa Diyos at may pitong ulo at sampung sungay. 4 Nadaramtan siya ng pula at purpura at nahi​hiyasan ng ginto, mahahalagang bato at perlas; may hawak na kopang ginto na puno ng mga kasuklam-suklam na karum​han ng kanyang kahalayan. 5 Na​ka​sulat nang matalinghaga sa kan​yang noo ang kanyang pangalan: Dakilang Babilonia, ina ng mga babaeng ba​yaran at ng mga kasuklam-suklam na diyus-diyusan ng san​libutan. 6 At nakita kong lasing ang babae sa dugo ng mga banal at ng mga martir ni Jesus.

Nanggilalas ako pagkakita sa kan​ya. 7 Ngunit sinabi sa akin ng anghel: “Bakit ka nagtataka? Ipaliliwanag ko sa iyo ang misteryo ng babae at ng sinasakyan niyang halimaw, na may pitong ulo at sam​pung sungay. 8 Hindi umiiral ang halimaw na iyong nakita kundi lumitaw lamang. Lilitaw siya mula sa kailaliman ngunit papunta sa pagka​wala, at magta​taka ang mga naninirahan sa lupa, na ang mga pangalan ay hindi nakasulat sa aklat ng buhay mula sa paglalang sa mundo, pag nakitang lumitaw ang halimaw ngunit hindi siya umiiral kundi lumilipas.

9 Makinig nga kayong may isipan. Pitong burol ang pitong ulo na naka​upo doon ang babae; at pitong hari rin ang pitong ulo. 10 Lumipas na ang lima; buhay pa ang isa; hindi pa ang isa pa na hindi magtatagal pagkadating niya. 11 Ikawalo ang halimaw, ngunit isa sa pito rin siya, na papunta sa pagkawala.

12 Ang sampung sungay naman ay sampung hari na hindi pa tumatang​gap ng pagkahari at maghahari isang oras na kasama ng halimaw. 13 May iisang balak silang lahat at inilalagay nila ang kanilang lakas at kapang​yarihan sa halimaw. 14 Maki​kipaglaban sila sa Kordero at lulu​pigin sila ng Kordero sapagkat Panginoon siya ng mga panginoon at hari ng mga hari, at kasama niya ang mga tinawag na hinirang at matatapat.”

15 At idinagdag ng anghel: “Ang nakita mong mga tubig na kina​uupuan ng babaeng bayaran ay mga bayan, lahi, bansa at wika. 16 Ang sam​pung sungay na iyong nakita, at ang hali​maw na rin ay mamumuhi sa ba​baeng bayaran. Wawa​sakin at huhubaran siya nila; kaka​inin ang kanyang mga laman at tutu​pukin siya. 17 Ang mismong Diyos ang ipinaisip sa kanila na isa​gawa ang kanyang sariling balak; kaya nga mag​kaka​sundo sila at magbibigay ng kani​lang mga kaharian sa halimaw hanggang di-natutupad ang mga salita ng Diyos. 18 Ang babae namang nakita mo ay ang Dakilang Lunsod na nagha​hari sa mga hari ng sangka​lupaan.

18    • 1 Pagkatapos, nakita ko ang isa pang anghel na bumababa mula sa langit. Kaylaki ng kanyang kapang​yarihan kaya nag​liwanag ang lupa sa kanyang ning​ning. 2 Sumigaw siya nang malakas: 

“Bumagsak, bumagsak na ang daki​lang Babilonia!

Naging tirahan siya ngayon ng mga de​monyo,

kubol sa kahit anumang kasuk​lam-suklam na maruming espiritu,

at pugad ng bawat di-malinis at kasuk​lam-suklam na ibon

3 Siya ang nagpainom sa mga bansa

ng alak ng kanyang matinding kaha​layan,

Pinakiapiran siya ng mga hari sa lupa

at yumaman ang mga manganga​lakal ng lupa sa kanyang walang habas na luho.”

4 Narinig ko ang isa pang tinig mula sa langit,

“Lisanin ninyo siya, aking bayan   

at baka makisali kayo sa mga kasa​lanan niya 

at maramay sa kanyang mga salot.

5 Sapagkat abot sa langit ang kan​yang mga kasalanan 

at naaalala ng Diyos ang kanyang mga kabuktutan

6 Ibalik ninyo ang kanyang ibinigay

Pagbayarin siya nang ibayo sa kanyang mga ginawa,

at ihanda sa kanya nang doble ang inuming inihanda niya.

7 Kung gaano ang naging luho at pagpupuri niya 

gayundin ang magiging kahirapan at pagluluksa.

Nag-isip nga siya: Reyna akong nakaluklok

hindi balo, at kailanma’y di mag​luluksa.

8 Kaya sabay-sabay na darating ang kanyang mga salot

– kamatayan, pagluluksa at gutom.

Tutupukin siya ng apoy sapagkat 

makapangyarihang Panginoon ang Diyos 

na humahatol sa kanya.

9 Kaya iiyak at mananaghoy dahil sa kanya ang mga hari sa lupa na naki​apid sa kanya at nakisali sa kanyang luho sa pagkakita nila sa pagka​kasunog niya. 10 Nangakatayo sila sa malayo dahil sa takot sa parusang tinanggap niya at sasabihin nila:

“Sawi, sawi, ang dakilang lunsod,

ang matiwasay na lunsod na Babilonia.

Sa sandaling oras na dumating ang iyong hatol.”

11 Umiiyak at nananaghoy ang mga manga​ngalakal ng daigdig dahil sa kanya; wala nang bibili ng kanilang kala​kal 12 na ginto, pilak, mahalagang bato, perlas, pinong lino, purpura, seda, kulay na pula, kahoy na maba​ngo, mamahaling kasangkapang yari sa garing, tanso, bakal at marmol, 13 kanela, amomo; mga pabango, mira at insenso, alak, at langis, harina, trigo, mga baka at tupa, mga kabayo at sasakyan, at mga taong may kaluluwa na mabibili rin. 14 At sabi nila:

“Inalisan ka ng mga hinog na bungang minithi mo 

at nawala ang lahat ng iyong luho at dingal –

hindi mo na matitikman pa ang mga ito.

15 Nakatayo sa malayo ang mga manga​nga​lakal na kanyang pinaya​man; natakot nga sila ng kanyang kahirapan, iiyak at mana​naghoy.

16 Sawi, sawi, ang dakilang lunsod

na nakadamit ng pinong lino at purpura at pula,

nahihiyasan ng ginto, mamahaling bato at perlas.

17 Sa sandaling oras na winasak ang napaka​raming kayamanan.

Nakatayo sa malayo ang mga kapitan at piloto ng barko, manlalayag at maghahanap-buhay sa dagat 18 at humiyaw sa pagkakita sa usok ng kanyang pagka​sunog, at ang sabi: “Ano’ng lunsod ang maihahambing sa kanya?” 19 Naglagay sila ng abo sa ulo; umiyak at na​naghoy at sumigaw: 

Sawi, sawi, ang dakilang lunsod!

yumaman sa kanya ang lahat ng may sasakyang-dagat

dahil sa kanyang maluhong pamu​muhay!

Nawasak siya sa sang-iglap lamang!

20 Magalak ka, o langit (dahil sa kanya)

o mga banal, mga apostol at mga propeta,
sapagkat papananagutin siya ng Diyos sa pagkakasala sa inyo.
21 Dinampot ng isang malakas na anghel ang isang batong sinlaki ng gili​ngan at inihagis sa dagat. At sinabi niya:

“Ganito karahas ihahagis ang Babilonia, ang dakilang lunsod, at hindi na siya matatagpuan pa.

22 Hindi na maririnig sa iyo ang tinig ng mga gumigitara at mang-aawit, ng mga manunugtog ng plauta at trum​peta. Kailanma’y hindi na matatag​puan sa iyo ang manggagawa ng kahit ano. Hindi na maririnig pa sa iyo ang ingay ng gili​ngan.

23 Wala nang ilawang magniningning pa sa iyo, walang awit ng nobyo at nobya ang maririnig pa.

Sapagkat naging mabibigat na tao ng sanlibutan ang iyong mga manga​ngalakal at nadaraya mo ang lahat ng bansa sa iyong pangkukulam. 24 Sa lunsod na ito natagpuan ang dugo ng mga propeta at mga banal, ang dugo ng lahat ng pinatay sa sangka​lupaan.”

Mga awit sa langit

19     • 1 Pagkatapos nito, narinig ang waring malakas na pagbubunyi ng makapal na taong nasa langit: 

“Aleluya! Sa aming Diyos ang pagliligtas at kaluwalhatian at kapang​yarihan, 2 sapagkat tunay at makatarungan ang kanyang mga pasiya. Hinatulan niya ang dakilang babaeng baya​rang nagpasama sa daigdig dahil sa mga pakiki​apid niyon. Pinapanagot niya iyon sa dugo ng kanyang mga lingkod.”

3 At muli nilang inawit: “Aleluya! Pai​ilan​​​lang magpakailanman ang usok niya.” 4 At nagpatirapa ang dalawampu’t apat na matatanda kasama ang apat na nilalang na buhay; sumamba sila sa naka​upo sa trono at ang sabi: “Amen! Aleluya!"

5 Isang tinig ang nanggaling sa trono: “Magpuri sa ating Diyos, kayong mga lingkod niya at nagpipitagan sa kanya, maliit man o mahalaga.” 6 At narinig ko ang isang tinig na mula sa ma​kapal na tao na katulad ng ugong ng malalakas na kulog: 

“Aleluya! Naghahari na ang Panginoong

ating Diyos na May-ari ng lahat

7 Magalak at magsaya tayo

at magpuri tayo sa kanya

sapagkat sumapit na ang kasal ng Kordero

at naghanda ang kanyang esposa

8 na nadaramtan ng malinis at ma​kintab na lino.
Ang purong lino ay ang mabubuting gawa ng mga banal.

9 Sinabi sa akin: “Isulat mo: Mapalad ang mga inanyayahan sa kasalan ng Kordero.” At sinabi sa akin: “Tunay na salita ng Diyos ang mga salitang ito.” 10 Kaya nagpatirapa ako sa kanyang paanan upang sumamba sa kanya. Ngu​nit sinabi ng anghel: “Huwag! Isa lamang akong lingkod na gaya mo at ng mga kapatid mong taglay ang pagpapatotoo ni Jesus. (Taglay ng espiritu ng mga propeta ang mga pagpapatotoo ni Jesus.) Ang Diyos ang dapat mong sambahin.

Ang tagumpay ng salita ng Diyos

• 11 Pagkatapos, nakita kong nabuk​san ang langit at lumitaw ang isang kabayong puti. Sakay niyon ang Matapat at Totoo na makatarungan sa paghatol at pagdi​rigma. 12 Liyab ng apoy ang kanyang mga mata at nasa ulo niya ang maraming korona. Nakasulat sa kanya ang isang panga​lang siya lamang ang nakauunawa. 13 Balot siya ng isang balabal na winisikan ng dugo at ang pangalan niya ay tinatawag nang ganito: Salita ng Diyos. 14 Sumu​sunod sa kanya ang mga hukbo sa langit na sakay ng mga kabayong puti at nakadamit ng malinis at pinong puting lino. 15 Lumalabas sa kanyang bibig ang isang matalas na tabak at sasaksakin niya dito ang mga bansa sapagkat siya ang magpapastol ng mga ito sa tungkod na bakal. Siya ang yumayapak sa pisaang-ubas ng matinding poot ng Diyos na May-ari ng lahat. 16 Nakasulat sa kanyang balabal at hita ang kanyang sariling pangalan: Hari ng mga hari at Panginoon ng mga Panginoon.
17 Pagkatapos, nakita ko ang isang anghel na nakatayo sa araw. Malakas niyang tinawag ang mga ibong lumilipad sa himpapawid: “Halina kayong magtipun-tipon sa malaking hapunan ng Diyos. 18 Kakain kayo ng laman ng mga hari, ng laman ng heneral, ng laman ng bayani, ng laman ng kabayo at ng manga​ngabayo, ng malaya at ng alipin, ng laman ng maliit at ng laman ng dakila.

19 Nakita ko ang halimaw, kasama ng mga hari sa lupa at ng kanilang mga hukbong inihahanay upang makipaglaban sa nakasakay sa kabayong maputi at sa kanyang hukbo. 20 Ngunit nabihag ang halimaw kasama ang bulaang propetang gumagawa ng mga himala sa pagli​lingkod sa kanya; sa pamamagitan ng mga ito nilinlang ng bulaang propeta ang mga tumang​gap ng tatak ng halimaw at sumamba sa larawan niyon. Itinapon ang dalawa sa lawa ng nag​liliyab na asupre. 21 Ang iba naman ay pinatay sa tabak na luma​labas sa bibig ng nakasakay sa kabayo; at nabusog sa kanilang laman ang lahat ng mga ibon.

Ang sanlibong taon

20     • 1 Nakita ko ang isang anghel na bu​mababa mula sa langit, taglay ang susi ng balon ng kalaliman, at isang malaking tanikala. 2 Hinuli niya ang dragon, ang matandang ahas, na siyang Diyablo o Satanas, at itinanikala nang sanlibong taon. 3 Ini​hagis ito sa kalaliman at sinarhan ang balon upang huwag nang makapandaya ito sa bansa hanggang di nagaganap ang sanlibong taon. Pagkaraan ay sanda​ling panahon siyang pakakawalan. 

4 At saka nakita ko ang mga luk​lukan, at umupo sa mga ito ang mga maka​kahukom. Nakita ko rin ang kaluluwa ng mga pinugutan ng ulo dahil sa pagpapatotoo ni Jesus at sa salita ng Diyos – ang mga di sumamba sa halimaw at sa larawan nito na tumangging matatakan ng tatak nito sa noo at kamay. Nabuhay sila at nag​haring kasama ng Mesiyas sa loob ng sanlibong taon.

5 Hindi binuhay ang ibang mga patay hang​gang hindi natatapos ang san​libong taon. Ito ang unang muling pagka​buhay. 6 Mapalad at banal ang makakasama sa unang muling pagkabuhay! Wala nang kapangyarihan sa kanila ang ikalawang kamatayan. Mga pari sila ng Diyos at ng Mesiyas, at kasama niya silang maghahari sa loob ng sanlibong taon.

7 Pagkalipas ng sanlibong taon ay pawawalan si Satanas sa kanyang bilangguan. 8 Lalabas siya upang iligaw ang mga bansang nasa apat na sulok ng sanlibutan, si Gog at ang Magog at magtitipun-tipon sila para sa digmaan – sindami ng buhangin sa tabing-dagat! 9 Sinalakay nila ang buong lupain at kinubkob ang kampo ng mga banal, ang minamahal na lunsod, ngunit ibi​naba ang apoy mula sa langit at tinu​pok sila.

10 Kaya inihagis ang diyablong nagligaw sa kanila sa lawa ng nagliliyab na asupre na kinaroroonan ng halimaw at ng bulaang propeta. Pahihirapan sila araw at gabi mag​pakailanman.

Ang huling paghuhukom

• 11 Pagkaraa’y nakita ko ang isang malaki at maningning na trono at may nakaupo roon. Sa pagkakita sa kanya, tumakas ang lupa at ang langit at wala nang lugar para sa kanila. 12 At nakita ko ang mga patay, maliit at malaki, na nakatayo sa harap ng trono, at binuk​san ang mga aklat. Binuksan din ang isa pang aklat, ang aklat ng buhay, at hinatulan ang mga patay ayon sa mga gawa nilang naka​sulat sa mga aklat. 13 Ibinalik ng dagat ang mga patay na nasa kanya at ibinalik din ng Kama​tayan at Kailaliman ang mga patay na nasa kanila, at hinatulan ang bawat isa ayon sa kanyang mga gawa. 14 Pagka​tapos, itinapon ang Kamatayan at Kailaliman sa lawa ng apoy. Ang lawa ng apoy ay ang ikalawang kama​tayan 15 at itinapon sa lawa ng apoy ang sinumang di-nakasulat sa aklat ng buhay.

Ang bagong langit at ang bagong lupa

 21     • 1 Pagkatapos, nakita ko ang isang bagong langit at isang bagong lupa. Inalis ang unang langit at ang unang lupa, at wala nang dagat. 2 Nakita ko ang banal na lunsod, ang Jerusalem, na waring isang nobyang inayusan para sa kanyang esposo. 3 At narinig ko ang isang malakas na tinig mula sa trono na nagsabi: “Nasa piling na ng mga tao ang Tirahan ng Diyos. Maninirahan siya sa piling nila at magi​ging mga bansa niya sila at siya naman, Diyos na kasama nila, 4 at papahirin niya ang lahat ng luha sa kanilang mga mata. Wala nang kamatayan at wala nang pag​luluksa, pag-iyak at paghihirap, sapagkat nawala ang mga dating bagay.”

5 Sinabi ng nakaupo sa trono: “Binabago ko na ang lahat.” At pagkasabi sa akin: “Isulat mo ito sapagkat kapani-paniwala ang mga salitang ito”, idinagdag niya: 6 “Naganap na. Ako ang Alpa at ang Omega, ang simula at ang wakas. Ang nauuhaw ay paiinumin ko nang walang bayad mula sa bukal ng tubig na buhay; 7 ito ang mama​nahin niya at magiging Diyos niya ako, at magiging anak ko siya. 8 Tungkol naman sa mga duwag, taksil, buktot, mamamatay-tao, mapakiapid, mang​ku​kulam, sumasamba sa mga huwad na diyos, at lahat ng manlilinlang – ang para sa kanila ay ang lawa ng apoy at asupre na siyang ikalawang kamatayan.

Ang bagong Jerusalem

• 9 Lumapit sa akin ang isa sa pitong anghel na may dalang pitong kopa na puno ng huling pitong salot. Sabi niya siya sa akin: “Halika, ipakikita ko sa iyo ang nobya, ang esposa ng Kordero. 10 Dinala niya ang aking diwa sa malaki at mataas na bundok; ipinakita niya doon sa akin ang banal na lunsod ng Jerusalem na bu​mababa mula sa langit galing sa Diyos, 11 taglay ang luwalhati ng Diyos kaya nagniningning na tulad ng isang maha​lagang bato na parang malinaw na haspe. 12 Nababakuran iyon ng isang matibay at mataas na pader na may la​bindalawang pintuang tinatanuran ng labindalawang anghel. Nakasulat sa mga pintuan ang mga pangalan ng labindalawang tribu ng mga anak ng Israel. 13 May tatlong pintuan sa silangan, tatlo sa hilaga, tatlo sa timog at tatlo sa kanluran. 14 May labindalawang hilera ng mga bato ang saligan ng pader at nasa mga ito ang labindalawang pangalan ng labin​dalawang apostol ng Kordero.

15 Dala ng nakikipag-usap sa akin ang isang gintong tungkod na panukat para sukatin ang lunsod at ang pader at ang mga pintuan nito. 16 Parisukat ang lunsod: pareho ang haba at luwang. Sinukat niya ng tungkod ang lunsod: labindalawang libong estad​yo. Magka​kapareho ang haba, luwang at taas ng lunsod. 17 Sinukat din niya ang pader: sandaan apatnapu’t apat na siko ang taas. Ginamit nga ng anghel ang karaniwang sukat.

18 Yari sa haspe ang pader at purong ginto ang lunsod na sinlinaw ng kristal. 19 Napapalamutihan ng iba’t ibang uri ng mamahaling bato ang mga pundasyon ng pader ng lunsod. Ang unang hilera ay haspe, ang ikalawa’y sapiro, ang ikatlo’y kalse​donya, ang ikaapat ay esme​ralda 20 ang ikalima’y onise, ang ikaanim ay kornalina, ang ika​pito’y krisolito, ang ika​walo’y berilo, ang ikasiyam ay topasyo, ang ika​sampu’y agata, ang ikala​bing-isa’y hasinto, ang ikalabin​dalawa’y ama​tista. 21 Labindalawang perlas ang labin​dalawang pinto na bawat isa’y yari sa isang perlas. At purong ginto ang liwasan ng lunsod na malinaw gaya ng kristal.

22 Wala akong nakitang templo sa lunsod sapagkat ito ang kanyang templo – ang Pangi​noong Diyos na May-ari ng lahat at ang Kordero. 23 Hindi rin niya kailangan ang liwanag ng araw o ng buwan sapagkat liwanag niya ang luwalhati ng Diyos at ang Kordero ang kanyang ilawan.

24 Kaya maglalakad ang mga bansa sa kan​yang ilaw; dadalhan iyon ng mga hari ng kanilang kayamanan. 25 Di masasara sa araw ang mga pintuan niya at walang gabi naman doon. 26 Dadalhin sa kanya ang yaman at ka​rangalan ng mga bansa. 27 At di-makapapasok sa kanya ang sinumang di-malinis o buktot o sinungaling, kundi ang mga nakasulat sa Aklat ng Buhay ng Kordero. 

    22    1 Ipinakita niya sa akin ang ilog ng tubig na pambuhay na kasinlinaw ng kristal, na nanggagaling sa trono ng Diyos at ng Kordero sa 2 kalagitnaan ng liwasan ng lunsod. At sa magkabilang pampang ng ilog, may punungkahoy ng buhay na namu​munga nang labindalawang beses – buwan-buwan. Ang mga dahon ay panlunas sa mga bansa. 3 Wala nang kasawiampalad doon. Naroroon ang trono ng Diyos at ng Kordero at sasamba sa kanya ang mga lingkod niya. 4 Makikita nila ang kanyang mukha at nasa kanilang mga noo ang pangalan niya. 5 Wala nang gabi at hindi nila kailangan ang liwanag ng ilawan o ng araw sapagkat magli​liwanag sa kanila ang Diyos at magha​hari sila magpa​kailanman.

Darating agad ako 

• 6 Sinabi niya sa akin: Tiyak at totoo ang mga salitang ito. Ang Diyos ng mga espiritu ng mga propeta ay nagsugo ng kanyang anghel upang ipakita sa kanyang mga lingkod ang mga pangyayaring malapit nang maganap.

7 “Darating ako agad. Mapalad ang nagsa​saisip ng mga propetikong salita ng aklat na ito.”

8 Akong si Juan ang nakarinig at naka​kita sa mga ito. Pagkarinig at pagkakita ko, nagpatirapa ako sa paanan ng anghel na nagpakita sa akin ng mga ito. 9 Ngunit sinabi niya: “Huwag, isang lingkod lamang ako, katulad mo at ng iyong mga kapatid na propeta at ng mga nagsasaisip ng mga salita ng aklat na ito. Ang Diyos ang sambahin mo.” 10 At idinagdag niya: “Huwag mong ipaglilihim ang mga propetikong salita ng aklat na ito, sapagkat malapit na ang panahon. 11 Magpaka​sama pa ang ma​sama, at mag​pa​karumi ang marumi, at magpa​katuwid pa ang matuwid, at magpaka​banal ang banal.

12 “Darating agad ako taglay ang aking igagantimpala; igagawad ko ang bawat isa ayon sa kanyang mga gawa. 13 Ako ang Alpa at ang Omega, ang una at ang huli, ang simula at ang wakas.” 14 Mapalad ang nangaghu​hugas ng ka​nilang damit; magagamit nila ang punungkahoy ng buhay at makapapasok sa mga pintuan ng lunsod. 15 Ngunit sa labas ang mga aso, mangkukulam, mapaki​apid, suma​samba sa mga huwad na diyos, at lahat ng mga iniibig at isinasagawa ang bulaan.

16 “Akong si Jesus ang nagpadala ng aking anghel upang patotohanan sa inyo ang mga salitang ito tungkol sa mga Iglesya. Ako ang Ugat at Supling ni David, ang maliwanag na Tala sa Umaga.”

• 17 At sagot ng Espiritu at ng Nobya: “Halika.” At nawa’y magsabi rin ang makari​rinig:  “Halika.” Hayaang luma​pit ang nauuhaw at mainom ng sinumang may gusto ang tubig na pambuhay nang walang bayad. 18 Binabalaan ko ang makarinig sa mga propetikong salita ng aklat na ito: Kung may magdagdag sa mga ito, ay daragdagan siya ng Diyos ng mga salot na nabanggit sa aklat. 19 At kung may mag-alis ng mga salita sa propetikong aklat na ito, aalisan siya ng Diyos ng karapatan sa punungkahoy ng buhay at ng pagpasok sa banal na lunsod na nabanggit sa aklat na ito.”

20 Sinasabi ng nagbunyag ng mga ito: “Oo, malapit na akong dumating.”

Amen! Halika, Panginoong Jesus.
21 Sumainyong lahat ang biyaya ng Panginoong Jesus.
